
ZESTOAKO UDALA ETA ARGIOLA ENERGIA BERRIZTAGARRIEN
KOMUNITATEAREN ELKARLANERAKO HITZARMENA, UDAL ERAIKINEN

TEILATUAREN LAGAPENA, PLAKA FOTOVOLTAIKOAK JARTZEKO.

Zestoan, 2024ko irailaren 12an

ELKARTU DIRA

Alde batetik, Zestoako Udala, P2002800G IFZ eta helbidea Foru Plaza, 1 duenak, eta haren izenean
eta hura ordezkatuz Toki Araubideko Oinarriak araupetzen dituen apirilaren 2ko 7/1985 Legearen
21.1.b) artikuluak ematen dion lege ordezkaritza betez, Mikel Arregi Urrutia jauna, Udaleko Alkate-
Lehendakaria.

Bestetik,  Argiola  Zestoako  Energia  Berriztagarrien Komunitatea,  eta  haren  izenean  eta  hura
ordezkatuz, Aitana  Etxeberria  Izeta andrea,  72502748D  NAN duena eta  egintza  hau burutzeko
ahalmen nahikoak dituena.

Parte  hartzen dutenek,  administrazioa  eta  subjektu pribatuaren  arteko harremana bideratu  behar
duten  koordinazio,  laguntza  nahiz  begirune  printzipioak  aintzat  hartuz  LANKIDETZA
HITZARMEN  hau  sinatzeko  ahalmena  elkar  onartzen  dute  Sektore  Publikoko  Araubide
Juridikoaren urriaren 1eko, 40/2015 Legeko 47.1 eta 47.2.c). artikuluen arabera, horrenbestez,
                                                                                                           

ADIERAZTEN DUTE:

I Zestoako Udalak, Euskadiko Toki Erakundeak araupetzen duen apirilaren 7ko 2/2016 Legearen
17.20.artikuluan ematen den eskumenaren babesean jarduten du. 

II Argiola  Zestoako Energia  Berriztagarrien  komunitateak,  aurrerantzean  Komunitatea,  udal
eraikinen teilatuaren erabilpenaren lagapena egitea da hitzarmen honen helburua. 

III Zestoako Udalak,  aurrerantzean  Udala,  dituen  konpromisoen  artean  herriak  berak  energia
kontsumoagatik sortzen duen berotegi-efektua eragiten duten gasen emisioak  murriztea da, klima-
aldaketarekiko lurraldearen erresilientzia bermatzea; klima-aldaketa arintzea eta horretara egokitzea
bultzatzeko ikuspegi bateratua hartzea.

IV Horretan, Zestoako Udalak sustatutako ekimena da Argiola Zestoako Energia Berriztagarrien
komunitatea, eta kooperatibako kide da Udala.

V Argiolaren  helburu  nagusietako  bat  da  herritarrei  ingurumen-onurak  ematea,  eta  Zestoako
Udalarentzat eta udalerriko etxebizitza edo zerbitzuentzat energia berriztagarriaren ekoizpena eta
kontsumoa kolektibizatzea, udalerriaren energia-eraginkortasuna hobetzeko eta atmosferara egiten



diren CO2 isurketak murrizteko, bai eta energia elektrikoaren kontsumoari dagozkion kostuak ahal
den  neurrian  murrizteko  ere.  Bide  horretan,  kooperatibak  ondoko  eskaera  luzatu  dio  Zestoako
Udalari: Aizarnako frontoiko eta Arroa Beheko eskolako teilatuetan plaka fotovoltaikoak jartzea.

VI Autokontsumo  kolektiboaren  bidez  ustiatzen  diren  eguzki-plaka  fotovoltaikoak  instalatzea
beharrezko suertatzen da kooperatiba honek energia sortzeko eta horretarako plaka hauek udalerriko
leku batean jarri behar dira.

VII  Lur berdeak erabili beharrean, hau da, urbanizazio mantxa handitu beharrean, egokia da natur
ikuspuntutik aurrez dauden instalazioak horretarako erabiltzea. Horrela, energia sorkuntza bera ere
ekologiarekin ezkonduago egongo delako eta ez duelako kalterik eragingo. 

VIII Neurri horretan, egokia da  udal-titulartasuneko jabetza publikoko ondasunen estalkiak edo
teilatuak erabiltzea, baina titulartasun publikoa dutenez, lagapena egin behar zaio Udala bazkide
laguntzaile den Komunitateari.  Konkretuki ondoko estalki edo teilatua erabiltzeko eskubidea da:
Aizarnako frontoiko eta Arroa Beheko eskolako (hegoaldeko hegaleko) teilatuak.

IX Legediaren aldetik, kontuan hartu behar dira ondorengo hausnarketak:

• Sektore  Elektrikoari  buruzko  abenduaren  26ko  24/2013  Legearen  6.1.j)  artikuluan
xedatutakoa  kontuan  hartuta,  zeinak  udalei  energia  berriztagarrietako  komunitateetako
bazkide  izaera  aitortzen  dien,  erakunde  juridiko  horiek  partaidetza  irekian  eta
borondatezkoan oinarritutakoak izanik, autonomoak eta erakunde juridiko horien jabetzako
energia  berriztagarrien  proiektuetatik  gertu  dauden  bazkideek  edo  kideek  kontrolatuak,
betiere, horien helburu nagusia ingurumen-onura, onura ekonomikoak edo onura sozialak
ematea denean, ez finantza-irabaziak.

• Euskal  Autonomia  Erkidegoko  Jasangarritasun  Energetikoari  buruzko  otsailaren  21eko
4/2019  Legeak,  eta  lege  hori  garatzen  duen  Euskal  Autonomia  Erkidegoko  Energia
Iraunkortasunari buruzko azaroaren 10eko 254/2020 Dekretuak, administrazioek, oro har,
eta udalerriek dauzkaten egitekoak eta betebeharrak ezartzen dituzte, energia aurrezteko eta
eraginkortasunez  erabiltzeko  eta  energia  berriztagarriak  ezartzeko  neurriak  bultzatzeko.
Hala,  “energia  berriztagarriak  sustatzea  eta  ezartzea,  erregai  fosilekiko  mendekotasuna
murrizteko”, “beste administrazio batzuekin eta partikularrekin hitzarmenak egin daitezen
bultzatzea,  jasangarritasun eta  subiranotasun energetikoa areagotu dadin” eta  “energiaren
kudeaketa  lokalagoa  eta  komunitarioagoa  sustatzeko”  helburuen  barruan,  [Euskal
Autonomia  Erkidegoko  Jasangarritasun  Energetikoari  buruzko  otsailaren  21eko  4/2019
Legearen  5.b)-j)-l)  artikuluak].  arau  beraren  17.3  artikuluak  honelaxe  dio:  “Euskal
Autonomia Erkidegoko administrazio publiko bakoitzak 2030erako lortu beharra dauka bere
eraikin  guztietan  energia  berriztagarriez  baliatzeko  instalazioak  edukitzea,  administrazio
horren  kontsumoaren  %  32  zuzkitzeko  adinakoak,  ustiapen  termikoko  sistemak  nahiz
elektrizitatea sortzekoak barne direla.”

• Euskadiko  Erkidegoko  Toki  Erakundeei  buruzko  apirilaren  7ko  2/2016  Legearen  9.5
artikuluan  xedatutakoarekin  bat  etorriz,  udal-autonomiaren  barruan  sartzen  dira,  betiere,



interes  publikoak  antolatzea  Udalaren  berezko  esparruan,  bere  gobernu-organoak  eta
administrazioa  antolatzea  eta  kudeatzea,  bere  lurraldea  antolatzea,  tokiko  zerbitzuak
arautzea eta ematea, ekimen ekonomikoa, bere zerbitzupeko langileen inguruko politika eta
kudeaketa, ondarea eta diru-bilketa, eta orobat bere ogasunen baliabideak administratzea eta
erabiltzea.

• Euskadiko Erkidegoko Toki Erakundeei buruzko apirilaren 7ko 2/2016 Legearen 17.1.28)
artikuluan xedatutakoa, hain zuzen ere, ondarea kudeatzeko eta haren erabilera eta xedea
arautzeko  udal-eskumenei  eta  haren  kontserbazioari  eta  mantentzeari  buruzkoa,  foru-
araudiaren arabera, hala badagokio.

• Kontuan hartuz, Herri Administrazioen Ondareari buruzko urriaren 3ko 33/2003 Legearen
93.1 eta 137.4.c) artikuluetan xedatutakoarekin bat etorriz, bidezkoa dela herri-erabilerarako
emakida  bat  zuzenean  esleitzea,  emakida  hori  beharrezkoa  denean  zerbitzu  publikoko
funtzio bat betetzeko edo interes orokorreko helburu bat betetzeko.

• Erreferentzia  egin behar  da 33/2003 Legeari,  batez ere bere 93.4.artikuluari,  emakidaren
doakotasuna  eta  komunitatearen  irabazi  asmorik  ezaren  baldintzan  oinarrituta  tasarik  ez
kobratzeko aukera argudiatzekoa; 

"Jabari  publikoaren  erabilera  pribatiborako  edo  aprobetxamendu  berezirako  emakidak
doakoak izan daitezke, edo kontraprestazio edo baldintzekin eman daitezke, edo Estatuaren
jabari  publikoko  ondasunen  erabilera  pribatiboagatik  edo  aprobetxamendu  bereziagatik
tasaren mende egon daitezke (tasa hori uztailaren 13ko 25/1998 Legearen I. tituluaren VIII.
kapituluan arautzen da; lege horren bidez, Estatuko eta tokiko tasen lege-araubidea aldatzen
da  eta  ondare-prestazio  publikoak  berrantolatzen  dira),  edo  haren  arau  berezietan
aurreikusitako  tasen  mende.

Ez  dira  tasarik  ordaindu  beharko  jabari  publikoko  ondasunen  erabilera  pribatiboak  edo
aprobetxamendu bereziak emakidadunari onura ekonomikorik ez dakarkionean, edo, onura
hori  egonda  ere,  erabilerak  edo  aprobetxamenduak  onuradunari  baldintzak  edo
kontraprestazioak  dakarzkionean,  onura  baliogabetzeko  edo  hutsaltzeko.

Aurreko  paragrafoan  aurreikusitako  kasuetan,  inguruabar  hori  emakidaren  baldintza-
agirietan edo klausuletan jasoko da. "

Aurreko  guztia  kontuan  izanik,  honako  HITZARMEN hau  sinatzen  dute  ondoko  xedapenen
arabera.



KLAUSULAK

LEHENA.- Hitzarmenaren xedea.

Hitzarmenaren  xedea,  Udalak,  Komunitateari  lagatzen  dion  udal  eraikinen  teilatuaren  erabilera
arautuko duen baldintzak ezartzea da. 

BIGARRENA.-   Komunitateak   eta Udalak hartzen dituzten konpromisoak.  

2.1- Udalak, hitzarmen honen xedearekin betetzeko, ondorengo ekintzak burutuko ditu:

• Erabilera  lagatzen  den Udal  titulartasuneko estalkia  ondokoa da:  Alde  batetik,
Aizarnako  frontoiko  teilatuaren  azalera  osoa,  eta,  bestetik,   Arroa  Beheko
eskolako  (hegoaldeko  hegaleko)  teilatua.  Azken  horren  azalera,  hitzarmenean
atxikitako  irudian  (I.  ERANSKINA)  urdin  kolorez  estalitakoa  da.  Eremu  hori
izango da  Komunitateak erabilgarri izango duena. 

• Teilatuaren erabilera doan lagako zaio Komunitateari.
• Estalkia  azpiegitura  fotovoltaikoaren  instalazioa  jar  dezan  lagatzen  zaio

Komunitateari. Ondoko baldintza eta obligazioekin.

2.2- Komunitateak, hitzarmen honen xedearekin betetzeko, ondorengo ekintzak burutuko ditu:

• Erabiltzeko laga den udal eraikinaren estalkian behar den instalazio fotovoltaikoa
egitea,  instalazio  horrek  eta  lagatako  azaleran  egiten  duen  jarduerak  sortzen
dituzten gastu guztiak bere gain hartuz, azpiegitura edo jarduera zergapetzen duten
zergak, tasak eta era guztietako tributuak barne.

• Instalazioa egin aurretik, Komunitateak instalazio-proiektua aurkeztu beharko du,
baita Udalak eskatzen dizkion azterketa eta proba guztiak ere.  Udalak oniritzia
eman beharko die. Instalazioa burutu ondoren, instalazio hori egiaztatu beharko da
eta Industria Sailean erregistratu izanaren egiaztagiria aurkeztu, indarrean dagoen
araudiari jarraikiz.

• Era berean, Udalari jakinarazi beharko dio zein enpresarekin kontratatuko duen
instalazioa egitea, bai eta instalazioaren mantentze- eta aseguramendu-lanak ere.
Udalak horien aurka egin ahal izango du, baldin eta justifikatzen badu ez dituela
betetzen  instalazioa  egiteko  eta  mantentzeko  gutxieneko  baldintzak,  lagatako
azaleren segurtasuna,  fidagarritasuna eta babesa bermatzekoak. Udalak ez badu
espresuki kontra egiten,  jakinarazpenetik hilabete igaro ondoren ulertuko da ez
dagoela jakinarazitako kontratazioaren aurka.

• Udalak baimendu beharko du lagatako azaleran instalatutako azpiegituran, haren
xedean edo eduki tekniko, juridiko edo bestelakoetan edozein aldaketa egitea, eta
Komunitateak ezin izango du aldaketarik egin baimena jakinarazten zaion arte.



H  IRUGARRENA.- Teilatuaren erabilera eta kontserbazio baldintzak  

• Lagatako  estalkia  Komunitateak  berak  bakarrik  erabili  beharko  du,  eta  ezingo
dira, era berean, erabat, partzialki edo doan edo kostu bidez besteren bati laga.
Salbuespen  gisa,  horretarako  eskumena  duten  profesionalek  azpiegitura
fotovoltaikoa kudeatzeko beharrezkoak lirateke.

• Komunitateak  lagatako  teilatua  bere  Estatutuetan  aurreikusitako  xedeetarako
erabiliko  du  eta  Estatutuetan  ezarritakoaren  arabera.  Lagapen-akordioaren
baliozkotasunari eutsi egingo zaio akordio hori egiteko helburuak betetzen diren
bitartean.  Helburu  horietan  edozein  aldaketa  ezin  da  alde  bakarretik  egin,  eta,
horretarako, beharrezkoa da aldez aurretik Udalarekin adostasuna izatea.

• Komunitateak lagatako azaleraren izaerarekin bat datorren erabilera egokia egin
beharko du. Konpromisoa hartzen du lagatako eremuan bere jarduera garatzeko,
halako azpiegiturak instalatzeko eta mantentzeko ohikoak eta arruntak izaten diren
eragozpenez edo zaratez haragokorik sor ez dadin. Horretarako, behar diren neurri
zuzentzaileak hartuko ditu eta araudiak hala eskatzen duenean, baimendutako edo
homologatutako instalatzaileen bidez jardungo du.

• Komunitateak berariaz onartzen ditu lagatako estalkiaren gaur egungo ezaugarriak
eta kontserbazio egoera.

• Komunitateak azalera horiek erabiltzeko,  kontserbatzeko eta  apaintzeko egoera
ezin hobean mantendu behar ditu, eta bere kontura, bere ardurapean eta bere kargu
egin behar ditu horretarako beharrezkoak diren konponketak, bai eta azpiegitura
fotovoltaikoa  instalatzeko  eta  haren  funtzionamendurako  beharrezkoak  direnak
ere, eta, hala badagokio, kaltetutakoa berritu egin beharko du.

• Udalak  ahalmena  du  lagatako  azaleraren  kontserbazio-egoera  edozein  unetan
ikuskatzeko,  eta,  hala  badagokio,  agindu  diezaioke  Komunitateari  lagatako
azaleraren egoerari eusteko beharrezkoak diren jarduketak edo obrak egitea.

• Hala ere, Udalaren ardura izango da instalazioak eragin ez dituen kontserbazio-
eta konponketa-lanak egitea, edozein kasutan egin beharko liratekeenak, nahiz eta
instalazio fotovoltaikoa egin ez.

• Era berean, Komunitatea behartua dago Udalari jakinaraztera, ahalik eta azkarren,
ustez  kaltegarria  izan  eta  kontserbazio-egoera  txarrean  dagoen  berritasun  oro,
lagatako azalerari edo eraikinari eragiten badio.

• Komunitateak  lagatako  azaleran  egiten  duen  edozein  obra  edo  hobekuntza
higiezinaren onurarako izango da hura bukatzean, konpentsazio ekonomikorik edo
kalte-ordainik  jasotzeko  eskubiderik  gabe.  Halaber,  Udalak  eska  diezaioke
Komunitateari azalera hasierako egoerara itzultzeko edo lehengoratzeko.

• Horrela egin ezean, Udalak berak egin ditzake subsidiarioki lehengoratze-obrak,
eta Komunitateak ordaindu beharko du kostua.

• Lagapenaren eta egon daitezkeen luzapenen indarraldia amaituta, Komunitateak
Udalari  itzuliko  dizkio  lagatako  azaleretara  sartzeko  giltzak  edo  bestelako
baliabideak.

• Lagatako azalera kontserbazio-egoera hobe ezinean itzuli beharko da, Erabaki hau
hartzen den unean dagoen egoera berean, Udalak eta Komunitateak instalatutako
azpiegitura  han  uzteko  akordiorik  hartu  ezean.  Kasu  horretan,  azpiegituraren



titulartasuna Udalaren eskuetara pasatuko da, eta Udalak eskubide osoa izango du
lagapenaren indarraldia amaitu eta berehala erabiltzeko.

• Komunitatea beharturik dago azpiegitura instalatzeko eta bere jarduerak lagatako
azaleran egiteko behar diren lizentzia eta baimenak eskuratzera. Bere jardueraren
garapenean eska dakizkiokeen zerga, lan edo beste edozein motatako eginbeharrak
beti eguneratuak izan beharko ditu.

LAUGARRENA.- Erantzukizuna sortutako kalteetan.

• Komunitateak ez du inolako mendekotasun-harremanik Udalarekin. Udalak ez du
bere gain hartuko, ez zuzenean ez subsidiarioki, estalkietan edo eraikinean, egitez
edo  ez  egitez,  gerta  daitezkeen  kalte  material,  pertsonal  edo  moralen
erantzukizunik.

• Komunitateak  Udalari  eta  hirugarrenei  kalteak  ordaindu  beharko  dizkie
azpiegitura  fotovoltaikoa  jartzeagatik  edo  lagatako  eremuan  egiten  den  beste
edozein  jarduerarengatik  sor  ditzakeen  kalte-galerengatik.  Horretarako,
hirugarrenek  edo  udal-instalazioek  jasan  ditzaketen  kalteen  erantzukizun  zibila
estaltzen duten aseguru-polizak sinatu beharko ditu. Udalak Komunitatea salbuets
dezake atal  honek ezartzen  duen aseguratze-betebeharretik,  baldin  eta  lagatako
eraikinak arrisku horiek estaltzen dituen asegurua badu.

• Halaber,  Udalak  ez  du  bere  gain  hartuko  ustekabeko  edo  ezinbesteko
arrazoiengatik Komunitateari eragin dakizkiokeen kalteen erantzukizunik.

• Lagapenean  zehar,  bai  azpiegiturari  dagokionez,  bai  jarduerari  dagokionez,
Komunitateak sortutako erreklamazio, zor, gastu edo karga guztiak bere kontu eta
erantzukizunekoak izango dira, eta ez diote inolako ondorenik ekarriko Udalari.

BOSGARRENA.- Instalazioaren onuradunak.

Teilatua okupatzen duen instalazioak sortzen duen argindarrak edo energiak bere helburu nagusiari
erantzun diezaion,  energia  hori  Komunitateko kideen artean  banatuko dela  ziurtatu  beharko du
Komunitateak, bertako kideek adostutako banaketa koefizienteen arabera.

Sortzen den energia alferrik ez galtzeko, Komunitateko bazkide osoen artean banatutako kontsumo-
koefizienteak ez badira iristen instalazioaren ekoizpen ahalmenaren % 100era, Udalak, Elkarteko
bazkide gisa, instalazioari atxikita udal-kontsumo bat edo gehiago hornitzeko aukera izango du, eta
horiei partaidetza-koefiziente bat esleituko zaie, instalazioaren ekoizpen ahalmenaren % 100 bete
arte.

SEIGARRENA.- Jarraipen batzordea.

Akordio honen garapenaren jarraipena egiteko, Udaleko Hirigintza eta Obra Saila izango da aldeen
konpromisoak eta betebeharrak eta proiektuaren garapena behar bezala betetzen direla zainduko
duena.  Komunitateak  onartzen  du,  beharrezkoa  denean,  Komunitateko  ordezkari  bat  Hirigintza
Batzordera gerturatzea, aurrez eskatuta, akordio honen babesean egindako jardueren jarraipena eta
ebaluazioa  egiteko [Horretarako,  Komunitateak  uneoro  eman beharko du Udalak  eskatzen  dion



informazioa  eta  dokumentazioa].  Gainera,  Batzordean  akordio  honen  inguruan  sor  daitezkeen
arazoez  aritzeko,  batez  ere,  interpretazio-  eta  betetze-arazoak  konpontzea,  eta  atzemandako
irregulartasunak zuzentzeko neurriak proposatzeko.

ZAZPIGARRENA.- Hitzarmenaren indarraldia eta ebazpena. 

Udalaren teilatua edo estalkia gehienez ere 25 urterako lagako da, eta lagapena beste 5 urtez luzatu
daiteke, gehienez 30 urtera arte.

Hala ere, Udalak eta Komunitateak lagapena aurrez iraungi dezakete, arrazoia hauek direla medio: 

• Alde biak lagapena iraungitzea erabakitzea.
• Komunitateak ez betetzea eratzeko unean zituen helburuak.
• Akordio honetan ezarritako edozein debeku edo betebehar ez betetzea.
• Komunitatea  desegitea  edo  jarduteko  duen  gaitasuna  galtzea,  bai  eta  Komunitatearen

eraketa-jardueraren  garapena  egiterik  edo  egiteko  eskubiderik  ez  izatea  ere;  hori  guztia
elkartea iraungi aurretik sortutako betebeharrak betetzeari utzi gabe.

Edozein  arrazoirengatik  lagapena  amaitzen  denean,  Komunitateak  ez  du  eskubiderik  izango
Udaletik inolako konpentsazio edo kalte-ordainik jasotzeko.

ZORTZIGARRENA.- Hitzarmena aldatzea.

Hitzarmen hau sinatu duten alderdietako batzuek hitzarmenaren baldintzak aldatu nahi badituzte,
laugarren  klausulan  aurreikusitako  Jarraipen  Batzordearen  proposamena  aurkeztu  beharko  dute.
Hitzarmena  aldatzeko,  beharrezkoa  izango  da  bi  alderdiek  aho  batez  hala  adostea,  edo,  hala
badagokio, probintziako aldundiarena.

BEDERATZIGARRENA  .- Izaera juridikoa eta jurisdikzioa  

Hitzarmen honek izaera administratiboa dauka eta Sektore Publikoko Kontratuen azaroaren 8ko
9/2017 Legearen aplikazio-eremutik kanpo dago, 6.2 artikuluan ezarritakoaren arabera.

Hitzarmenean jasotako klausulek arautuko dute hitzarmena eta horietan jaso ez denari dagokionez,
Sektore  Publikoaren  Araubide  Juridikoari  buruzko  urriaren  1eko  40/2015  Legean  xedatutakoa
aplikatuko da.

Hitzarmena  aplikatzeak  eta  interpretatzeak  sor  ditzakeen  diferentziak  laugarren  klausulan
aurreikusitako Hitzarmenaren Jarraipen Batzordearen barruan ebatziko dituzte alderdiek, aho batez,
eta  ezin  izango  balitz  akordio  batera  iritsi,  administrazioarekiko  auzien  jurisdikzioaren  mende
jartzen  dira,  Administrazioarekiko  Auzien  Jurisdikzioa  arautzen  duen  uztailaren  13ko  29/1998
Legean xedatutakoaren arabera jardungo da.                            



HAMARGARRENA  .- Hitzarmenaren ondorioak  

Hitzarmen honek ez du bertan parte hartzen duten aldeen eskuduntzetan inolako aldaketarik edo
murrizketarik ekartzen. Honen bidez, alde biek hitzarmen bertan hartu konpromisoak eta beraien
ondorioz sortutako eginkizunak baino ez dituzte beregain hartzen.  

Eta  adostasuna  adieraziz,  bertara-tutakoek  dokumentu  hau  bi  kopietan   sinatzen  dute,  hasieran
adierazitako leku eta egunean.

Zestoako Udaleko Alkatea
Mikel Arregi Urrutia

Sin:

Argiola Zestoako   Energia Berriztagarrien  
Komunitatea

Aitana Etxeberria Izeta

Sin:

I. ERANSKINA
ARROA BEHEKO ESKOLAKO TEILATUA


